
Inatsisartut suleriaasianni § 33 naapertorlugu aalajangiiffigisassatut siunnersuut 

imaattoq matumuuna saqqummiuppara: 

 

Ilaqutariit meerartallit akornanni piitsuussuseq immikkut ukkataralugu 

aningaasatigut naligiinnginnerup piitsuussutsillu akiorneqarnissaanut 

iliuusissatut pilersaarusioqqullugit Naalakkersuisut peqquneqarnissaannik 

Inatsisartut aalajangiiffigisassaattut siunnersuut. Iliuusissatut pilersaarut 

kingusinnerpaamik UKA 2016-imut atatillugu inaarsarneqareersimassaaq. 

(Inatsisartunut ilaasortaq Aaja Chemnitz Larsen, Inuit Ataqatigiit) 

 

 

Tunngavilersuut 

Danmarkisulli Kalaallit Nunaat piitsuussutsip killinganik aalajangersaanikuunngilaq. 

Isertitalli pillugit paasissutissat pillugit Kalaallit Nunaanni Naatsorsueqqissaartarfiup 

kisitsisaataasa ersersippaat ilaqutariit meerartallit akornanni naligiinnginneq 2013-

imiit alliartortoq. Tamanna ernumanarluinnarsorivara. 

 

Meeqqat namminneq oqaaseqaateqartut, soorlu MIPI-p nalunaarusiaa 2008-

meersoq naapertorlugu, nalunaarput aningaasatigut piitsuussuseq meeraanermut 

inuulluutissatigut ujariatsinermik peqatigiissusermillu peersitaagajuttarnermik 

sunniuteqartartoq. 

 

Taamaammat isumaqarpunga aningaasatigut piitsuussutsip ataani ilaqutariit 

meerartallit inuusut immikkut ukkataralugit aningaasatigut piitsuussutsip 

akiorneqarneranut iliuusissatut pilersaarut piitsuussutsip killinganik 

aalajangersakkamik tunngaveqartoq pisariaqartinneqartoq.  

 

Iliuusissatut pilersaarut aningaasatigut piitsuussutsip aallaaviinik 

tunngaveqartariaqarpoq aningaasatigullu piitsuussuseq 

nungutinneqarsinnaaqqullugu sunik suliniutinik aallartinneqartariaqartunik 

allaatiginniffiussalluni.  

 

Nammineq nunatsinni nunanilu allani naleqquttuni sanilliussiffigineqarsinnaasunilu 

ilisimasat pioreersut, ilagitillugit meeqqat namminneq ilaqutariillu ilisimasaat immikkut 

isigalugit, qimerloorneqarnissaat aallaavissaqqissuuvoq. Iliuusissatut pilersaarut 

aallaaveqartariaqarpoq ataatsimut isiginninnermik tamallu sianigalugit suliniarnermik. 

 

Anguniagaq tassaasariaqarpoq suliniarneq inissaqarnikkut ajornartorsiutinik, 

qaammammut aningaasartuutit akissaqarfiginissaannut ajornartorsiutinik tamakkualu 

meeqqanut ilaqutariinnullu kingunerinik akisussaaffigiumannittoq. Ilaqutariinnik 

qanimut peqataatitsinikkut suleqatiginninnikkullu qanoq 

naammassinnittoqarsinnaanera suliniarnerup aallaavigisariaqarpaa. 

 

Nunani allani misilittakkat ersersippaat meeqqat piitsuussutsip ataani inuusut 

taakkuusartut piitsuussutsip ataani alliartornissamut qaninnerusartut, 

ukioqatigisaminnit timersornermi sunngiffimmilu suliniutinut peqataanikinnerusartut 

taavalu ilinniagaqalernissamut atatillugu erseqqissumik naligiinngittoqartoq.  

 

Taamatut aningaasatigut piitsuussutsip ataani inuulernissamut navianaatit pillugit 

ilisimasanik suliniarnermut tunuliaquttatut siunnerfilersuutaasinnaasunik 

nammineerluta ilisimasatsinnik nunanilu allani ilisimasanik naleqquttunik 

nassaassaqarpoq. 

 

Piitsuussusermut, ilagitillugu minnerunngitsumik inuussutissanik atuinermut, 

tunngassuteqartut uuttoruminaaqutaanerusunik arlalinnik pissuteqarmat 

aningaasatigut piitsuussuseq naligiinnginnerlu begreb-itut atorneqarput. 

 

Siunnersuutip aningaasatigut allaffissornikkullu pisortanut kinguneqaatissai: 

Iliuusissatut pilersaarusiorneq immini nutaamik inatsisiliortoqarnissaanik il.il. 

kinguneqartariaqassasoq ilimagineqanngilaq.  

 

Taamaattoq iliuusissatut pilersaarusiortoqarnerata saniatigut nutserinermut 

aningaasartuuteqartoqassasoq ilimanaateqarpoq, taamatuttaaq ilimanarpoq 

Naalakkersuisut naliliissasut iliuusissatut pilersaarusiornermut atatillugu 

tusarniaasoqassasoq.  

 

Ilimagineqarpoq siunnersuutip piviusunngortinneqarnissaanut ukioq kaajallallugu 

ukiup affaata ukiullu ilivitsup akornanni AC-itut sulisumik pisortanit atuiffiussasoq.    

 

Siunnersuutip namminersorlutik inuussutissarsiortunut aningaasatigut 

allaffissornikkullu kinguneqaatissai: 

Soqanngilaq. 

 

Siunnersuutip innuttaasunut aningaasatigut allaffissornikkullu kingune-

qaatissai: 

Siunnersuut innuttaasunut aningaasatigut allaffissornikkulluunniit kinguneqartus-

saanngilaq.  

 

Siunnersuut inuiaqatigiinnut pitsaasumik sunniuteqartussaavoq inuiaqatigiit 

akornanni atugarliuuteqarnerpaat akornanni piitsuussutsip akiorneqarnissaanut 

iliuusissatut pilersaarusiornermut piitsuussutsip killinga tunngaviliisussaassammat. 

 

   

 

 


